
  Таццяна Сівец

              Свабода!!!



              



              * * *


              



              Свабода!!!


              Я іду адна


              На пляц “la Liberté”* –


              Ты прыпадаеш да віна,


              Бы да зямлі Антэй.


              



              Свабода –


              клясці і маліць,


              Маліцца і стагнаць...


              Спадар Антэй, прашу: налі


              І мне таго віна!


              



              Свабода…


              (Гэткай навіной


              Усцешымся наўрад.)


              Ты п’еш салодкае віно,


              А я…


              Збіраю вінаград!..


              



              * Свабода (фр)


              


            

          

        

      

    

  


  
    
      
        
          
            
              Дазвольце пялёсткамі лотаці...



              * * *


              Дазвольце пялёсткамі лотаці,



              Усмешкамі самымі лёгкімі


              Сляды Вашы светлыя выслаць!


              І дзень будзе нашым лёкаем,


              І ноч будзе нашай лекаркай,


              Вы толькі дазвольце...


              

            

          

        

      

    

  


  
    
      
        
          
            
              


              



              



              



              



              



              



              



              



              



              



              



              



              



              



              



              



              



              



              



              



              



              



              



              



              



              



              



              



              



              



              



              



              



              



              Хаджу па Мінску, здаюся мілай...



              



              * * *



              



              Хаджу па Мінску, здаюся мілай


              Дзяўчынкай-сонейкам светлай, як


              Адбітак лета на срэбных крылах,


              Цяплом абуджанага матыля…


              



              Навошта марыць? Метро, трамваем


              Вірую марна ў чужы раён.


              Натоўп і спёку – я ўсё стрываю,


              Каб на прыпынку сустрэўся Ён!


              



              Ды ўсё дарэмна! У сэрцы стрэмкай


              Расклад на заўтра, што склаў адчай:


              Упасці з неба, старонкі скрэмзаць,


              Паверыць маме (“на ўсё свой час”).


              



              Дамоў – скарыцца, закрыцца ў скрынцы,


              Замест гарбаты настойваць жаль…


              Пара вяртацца (дванаццаць трыццаць) –


              На прынцаў поначы – неўраджай!


              



              



              



              


            

          

        

      

    

  


  
    
      
        
          
            
              


              Сляпая ноч... Анёлы да крыві...



              * * *



              



              Сляпая ноч... Анёлы да крыві


              Збівалі бальзамінавыя крылы


              Аб аганічны гмах БДПУ...


              Не спалі двое: я і той павук,


              Што выткаў неба з боскага акрылу.


              Здавалася, да рання – хоць у вір...


              



              А дождж імжэў... І так хацелі жыць


              Забітыя надзеі на світанне...


              Калі ты кажаш: “Прывітанне, Таня...”,


              Знікаюць пёркі ў прымраку імжы...


              


            

          

        

      

    

  


  
    
      
        
          
            
              


              Калі з далоняў прарастае бэз...



              * * *



              



              Калі з далоняў прарастае бэз,


              Губляюць словы сэнс апакрыфічны


              І растае сіенная арфічнасць


              У залатой цвінтарнае журбе.


              



              Тады сутонь становіцца святлом,


              Спатоліўшы ахвярныя надзеі.


              Чужы палёт раўняецца падзенню


              На памяжоўі між дабром і злом.


              



              У белы швэдар апрануўшы ноч,


              Вучуся я сабою не валодаць,


              Кіруючыся ісцінай адной:


              “Салодкі лёд на вуснах асалоды


              Аднойчы ператворыцца ў віно”.


              



              Шукаючы суніц на камянях,


              Я выпіхну абачлівасць за дзверы


              І твой пагляд – найлепшаю мадэрай –


              Мяне да рання будзе ап’яняць...


              



              



              



              


            

          

        

      

    

  


  
    
      
        
          
            
              


              Гэтак светла – маліцца слязьмі...



              



              * * *



              



              Гэтак светла – маліцца слязьмі


              І ў світанак захутвацца снежны...


              Гэта снежань аблокі кунежыць,


              Каб у сны асыпаўся язмін.


              



              Хай самота вясне не належыць –


              Так далёка яшчэ да вясны! –


              Гэтак светла – маліцца і сніць


              Гэты снежань...


              



              



              


            

          

        

      

    

  


  
    
      
        
          
            
              


              Калі з пяшчоты напаіць душу...



              * * *



              



              Калі з пяшчоты напаіць душу,


              Бы птушаня з аранжавага сподка, –


              Пачуеш, як гарэзныя стакроткі


              Ўплятаюць смех у навальнічны шум.


              



              Захочацца стуліцца ў самы кут,


              У нечаканай любасці схавацца,


              З тым, хто далёка, пераплесці пальцы,


              Таму, хто побач, працягнуць руку…


              



              Заснуць і сніць блакітную расу


              У прысаку аліўкавага саду.


              Прачнуцца – і глядзець, як па мансардах


              Рудое кацяня ганяе сум…


              



              Што слёзы?! За мілосць не дакарай!


              Не праганяй раптоўную чуллівасць!


              А выспее пяшчотная аліва –


              У сподак гэты пакладзі… на край.


              



              



              



              


            

          

        

      

    

  


  
    
      
        
          
            
              


              Варажы мне: вясна – не вясна...



              * * *



              



              Варажы мне: вясна – не вясна...


              На рамонку завялай поўні.


              Мараскінам крышталь напоўні


              І падай мне яго, бы знак.


              



              А зіма пасмяецца з нас


              І калядныя сны напомніць.


              Мы з табою маглі б на Поўдні...


              Не вясна...


              



              



              


            

          

        

      

    

  


  
    
      
        
          
            
              


              О, як салодка бачыць сны твае!..



              * * *



              



              О, як салодка бачыць сны твае!


              Ды ў іх лячу не ластаўкай, а каняй...


              Атручанае чэмерам чаканне,


              Нібы пятлёю, горла абаўе.


              



              У гэтых снах, абсентна-верасных,


              Ты – васпан мой, а я – твая князёўна.


              З табою мы былі б даўно на роўных,


              Калі б не сны... Калі б не тыя сны!..


              


            

          

        

      

    

  


  
    
      
        
          
            
              


              Ты выратуй ад выраю мяне...



              * * *



              



              Ты выратуй ад выраю мяне,


              І я цябе ад прымраку ўратую.


              Хоць я не тая, іншая... А тую


              Вы разам пахавалі: ты і снег.


              



              Ты выратуй мяне ад цішыні –


              Я адшукаю леташнія згубы.


              Я пракляну гады твае і губы...


              Ды толькі ты мяне не пракляні!


              



              



              


            

          

        

      

    

  


  
    
      
        
          
            
              


              Я так хачу цябе хутчэй убачыць...



              * * *



              Я так хачу цябе хутчэй убачыць,


              Што нават бачыць болей не магу...


              Рабкораўскай і Шчасця на рагу


              Я так хачу цябе хутчэй убачыць.


              Да д’ябла зрок (вялікае задачы!),


              Пакліч мяне – і я пайду на гук!..


              Я так хачу цябе хутчэй убачыць,


              Што нават бачыць болей не магу...

            

          

        

      

    

  


  
    
      
        
          
            
              Цішыня...



              * * *


              Цішыня...


              Быццам вар, апякае далоні і вусны,


              Цішыня...


              У вузлы пазакручвала ўсе скразнякі.


              Цішыня...


              Бы ў палонку, у снежна-блакітную вусціш...


              О, мой кат і ўладар!


              Не жадаю табе цішыні...

            

          

        

      

    

  


  
    
      
        
          
            
              Адключыць тэлефон...



              * * *


              Адключыць тэлефон


              І хваробу прыняць за спачынак.


              На канапе маёй кацянём прытулілася ноч.


              Адышоў на Сянно


              Твой аўтобус хадою качынай,


              У валізцы ля ног – закатаныя слоікі сноў...


              Як не будзе сустрэч,


              Дык навошта тады развітанні?


              Мне за стрэлы вастрэй


              Тваіх слоў асфадэльная сталь.


              Я пакіну свой сум


              У кавярні па вуліцы Танка.


              Я заўсёды чакаю... Цябе…


              І заўсёды не там...


              

            

          

        

      

    

  


  
    
      
        
          
            
              Хутка сходнія дні...



              * * *


              Хутка сходнія дні,


              Хутка сцішыцца шал месяцовы


              І засіліцца ветах


              на лейчынах млечных дарог…


              Ты павесіш свой німб


              Над дзвярыма, нібыта падкову.


              Я накладваю вета


              на слова, што ты не збярог.

            

          

        

      

    

  


  
    
      
        
          
            
              Было святло, і прыцемкі былі...



              * * *


              Было святло, і прыцемкі былі...


              І толькі ты застаўся па-за лікам.


              Сухія зоры падалі з галін


              І прарасталі на тваёй раллі


              Упершыню з эпохі мезаліту.


              Ты мой Сусвет ператварыў у міф,


              Змяніў малітвы крыкамі адчаю.


              І жудасна рабілася самім,


              Калі палаў табой пракляты Мінск,


              Крычала ноч, і раніца крычала.


              “Вітанне Цэзару ад тых, хто йдзе на смерць!”


              Ды я не вой Імперыі Бяспраўных!


              І ты не ўладны мне сказаць: “Не смей!”, –


              Калі ізноў (зусім беспакарана)


              Мяняю лёс на слёзы ці на смех...


              Калі ўзрасце пякельная жарства,


              Я буду жнейкай на тваім загоне,


              Дзе Жыжа-бог дагэтуль панаваў...


              Нібы зярняты з гэтага жніва,


              Пасею зоры ў ранах незагойных...

            

          

        

      

    

  


  
    
      
        
          
            
              Поўня грэлася над вогнішчам...



              * * *


              Поўня грэлася над вогнішчам...


              А сунічная навальніца


              У сукенцы з белага лубіну


              Бегла з Мінска да Любліна.


              Табе гэта сніцца


              Апоўначы...


              Першыя кроплі дажджу...


              

            

          

        

      

    

  


  
    
      
        
          
            
              Азёры сноў пілі тваё дыханне...



              * * *


              Азёры сноў пілі тваё дыханне,


              У прагнасці гублялі берагі...


              І гэтак пачынаўся дзень другі


              Ад нараджэння нашага кахання.


              Ляжаў світанак на тваіх руках


              Жвірынкаю ружовага мармуру,


              Глытала сонца волкую пахмурнасць


              З нясцерпам згаладалага звярка.


              Што застанецца? Смага і святло...


              Калі завянуць чуйныя стакроткі.


              Як гэты дзень, зняможана-кароткім


              Хай будзе лёс нявымаўленых слоў!


              О дзень – мой бацька!


              Я тваё дзіця,


              Знявечанае жнівеньскім спакоем.


              Зламанае шаснаццацірадкоўе


              Не вартае зламанага жыцця...


              Хаця...


              

            

          

        

      

    

  


  
    
      
        
          
            
              Перабітых дарог...



              * * *


              Перабітых дарог


              Закарузлыя хцівыя пальцы...


              Я іду напрасцяк,


              Я хрыбты хрызантэмам крышу...


              І данайскіх дароў


              Не прымаю,


              І хрып на распяцці


              Я не чую...


              Ёсць толькі святло


              І, бы провад аголены, шум.


              Я глядзела назад,


              Толькі вокны мяне не пазналі,


              Не вярнулі мяне


              Летуценняў чужыя сады...


              Толькі “супраць” і “за”,


              Толькі турмаў балёвыя залі,


              Толькі вецер-смяцяр


              Паліць воўчы мой цень


              І ў далоні збірае сляды.


              Колькі трэба шляхоў,


              Каб дайсці, не згубіцца і выжыць?


              Колькі трэба крыжоў


              На магілах забітых дзядоў?


              Змоўк апостальскі хор,


              І вішчыць задаволена выжал...


              А на захадзе сонца


              Зязюляй шукае гняздо.


              Я ішла на святло,


              Адчыняла замкнёныя дзверы,


              Пазычала жыццё


              І не слухала баек пра смерць.


              Ды прызначылі дом мой на злом,


              І ніколі ніхто не паверыць,


              Што ў каменных грудзях


              Можа сэрца ад болю шчымець.


              Я пытала: “За што?”


              Я знаходзіла процьму адказаў.


              З іх адзін быў праўдзівы –


              І тое не болей за сон.


              Пазіралі з-за штор


              Вечаровыя здані зусім невыразна...


              Ці смяротна клялі,


              Ці хрысцілі мяне наўздагон...


              

            

          

        

      

    

  


  
    
      
        
          
            
              Ноч глядзела на нас...



              * * *


              Ноч глядзела на нас


              Касавурым каровіным вокам


              Учарашнія сны


              Паміралі на мокрай траве.


              Толькі цень мой і я


              Засталіся ў пракураным змроку,


              Толькі згук балеро,


              Што забіў бестурботны Равель...


              Я страляла ва ўпор,


              Ліхтароў крышталёвыя душы


              Прабівала, і вось –


              Мы ідзем па калючай расе.


              Толькі цень мой і я...


              І адзін з нас зусім невідушчы...


              Я не ведаю, што


              Гэты шлях нам дваім прынясе.


              Мабыць, нешта не так...


              Ён ступае, бы Езус па хвалях.


              Я ж сябе за душу


              Штохвілінна выцягваю з ям.


              Я сказала: “Ідзі!”


              Далягляды яго пахавалі.


              З нас адзін не дайшоў...


              Верагодна, што гэта не я...

            

          

        

      

    

  


  
    
      
        
          
            
              Пайсці і вярнуцца...



              * * *


              Пайсці і вярнуцца.


              Так проста...


              Так хутка...


              Так рана...


              І не ўваскрасаць,


              а няўзнак нарадзіцца наноў.


              Адной...


              Бессаромна згубіўшы


              душу і напрамак.


              І стаўшы такою


              звычайнай з вачэй і да ног.


              Калі ты не Бог,


              а ўсяго толькі Смецце і Слова,


              Я буду ўспамінам тваім


              пра пяшчоту, цнатлівасць і боль.


              Я буду хваробай тваёй і вар’яцтвам


              зусім адмысловым.


              Я буду.


              Я буду!


              Я буду!!!


              Але не з табой...

            

          

        

      

    

  


  
    
      
        
          
            
              Ачуньваю! Каханне быццам грып...



              * * *


              Ачуньваю! Каханне быццам грып,


              Курына-вераб’іны ці качыны...


              Надзеі падсумоўвае лічыльнік,


              Ну а былое ў дол ці


              хай гарыць!


              Спраўляюся – “штодзённікі” за дзень


              Спісаныя... Спяшаюся па справах,


              Мяняю акулярныя аправы


              І ведаю, “калі”, “чаму” і “дзе”...


              Не мучуся ні яваю, ні ў сне.


              І добра ўсё, і Вас ужо не трэба...


              Няўдалы лекар хай гартае трэбнік –


              Я ачуняла!!! Толькі гэты снег...


              Бы сівізна на Вашых скронях...


              Хронас!!!


              Кіруй назад!..

            

          

        

      

    

  


  
    
      
        
          
            
              Апускаю сцягі – у мой горад прыйшла Цішыня...



              * * *


              Апускаю сцягі – у мой горад прыйшла Цішыня.


              Заваёўцай нахабнай разбіла замкнёныя дзверы.


              Спяць мае абаронцы і сны безгалосыя сняць.


              З іх павей прарасце неўміручаю памяццю верас…


              Пакідаю свой дом – ён даволі цярпеў галасы,


              Каб агню нематы расчыніць аканіцы гасцінна!


              Абыякавы вецер не стане па ім галасіць,


              І бязгучна змярканне на дахі накіне прасціну.


              Учарашнія дзеці не ўспомняць жыцця без вайны,


              Ну а мне не забыцца, не збыцца пакутлівай ролі…


              Па апошняй душы не спяюць гарадскія званы,


              І аглухлае рэха нямых не пачуе герольдаў…


              Не складаюць балад пра таго, хто вярнуўся жывым.


              І не трэба паэм тым, хто Слова на шчыт ускладае.


              Я сыходжу, каб быць з Цішынёю навечна “на Вы”,


              Каб грымотам вясны заставацца заўсёды адданай.


              У агоніі крокаў растане надзея на крык,


              Стане шэрая ноч Цішыні пашанотнаю прошчай...


              Хай усцешыцца той, хто мой дом цішынёю скарыў


              І сцягі запаліў над маёй безназоўнаю плошчай, –


              Я вучуся маўчаць – пераможна, абложна, наўзрыд!..

            

          

        

      

    

  


  
    
      
        
          
            
              Я дайшла да сярэдзіны небыцця...



              * * *


              Я дайшла да сярэдзіны небыцця.


              Я палову бясконцасці крокамі змерыла.


              Нада мною чакання пунсовы сцяг,


              А наўкола – прышласць, зямлёю змерзлаю.


              Груганы – у фортку, у дзверы – ноч.


              Быццам сплю ўва сне ці ў дзіравым чоўне


              Я плыву па небе... Верацяном


              Усе пальцы скалола – і…


               НІ-ЧО-ГА!!!

            

          

        

      

    

  


  
    
      
        
          
            
              Анты-Пігмаліён


              Дурное каханне – на восем старонак,


              На восем старонак і тысячу слоў...


              Сюжэт – крымінальны, дзе ты – падазроны


              Па справе знікнення жанчыны з вяслом.


              Якая жанчына? Звычайная – помнік!


              Ну, помніш, стаяла?! Над ёй – галубы!


              За рэчкай у парку! Ну, як ты не помніш?!!


              Якраз, дзе праходзіў парад “галубых”…


              Успомніў? Нарэшце! Дык я пра жанчыну!


              Стаяла, нікога крануць не магла,


              А гэты, прашу прабачэння, “мужчына”


              Дарэшты душою і целам аслаб.


              Аблапіў красуню, нібыта скалелы


              Гарачую печку… Не трэба далей?!


              Як ёй мармуровыя гладзіў калені,


              Хацеў і вышэй бы, але недалез!


              Крычаў, што праводзіш і хочаш жаніцца.


              Як толькі – адразу!.. Усё аддаеш:


              Руку і кватэру… І нават міліцыя


              Цябе не магла адарваць ад яе!


              А ранкам, цвярозы, саромеўся надта,


              І вочы хаваў, і не помніў зусім


              Пра тое, як з ёю рабіў праменад ты


              І нават пра тое, дзе быў ты і з кім…


              Нічога! Бывае! Я ўсё разумею!


              Не трэба старонак і тысячы слоў.


              Я нават не лаю “зялёнага змея” –


              Я проста зайздрошчу жанчыне з вяслом!

            

          

        

      

    

  


  
    
      
        
          
            
              Пракляты жнівень!..



              * * *


              Пракляты жнівень!..


              Ценю не знайсці…


              Нібыта д’ябал падпаліў нябёсы


              І ў гэтым пекле нас пакінуў босых –


              Не дапаможа й вецер-дэзерцір…


              Хаця б расы – павекі астудзіць…


              Гартанны ўскрык


              – і сэрца б’ецца ў скронях.


              Мы гэты дзень, падзелены пароўну,


              Спатолім… ці?..

            

          

        

      

    

  


  
    
      
        
          
            
              Я ўсё запомню: гэты бераг...



              * * *


              Таму, хто мяне прычакаў


              Я ўсё запомню: гэты бераг,


              Мар-аблачынак сонны рух,


              І водар недаспелых бэраў,


              Што мы сарвалі не ў пару...


              Прылівам набягалі хвалі


              І палахлівы шэпт: “Не руш…”


              Запомню, як нябёсы звалі


              І сэрцы рваліся ўгару…


              Як наталялі хвіляў пругкасць


              Нязбыўнай прагай – затрымаць!


              Як небам напаўнялі рукі,


              А вусны словамі трыма...


              Як сонца ты злавіў на вуду,


              Нібы стары, зжаўцелы мяч...


              Запомню ўсё!.. Але забуду


              Тваё вясёлае імя!

            

          

        

      

    

  


  
    
      
        
          
            
              Дыялог аўтаркі з урачом


              – Да мяне прыходзіць Смутак…


              А чацвёртай, па світанні…


              – Што ён робіць?


              – П’е гарбату і глядзіць на манітор.


              – А пасля?


              – Пасля пытае і пытае... Апантаны!.. 


              Ды на гэткія пытанні не адкажа аніхто!


              – Ну, напрыклад?


              – Колькі будзе, калі дзень адняць ад ночы?


              Як памножыць цень на сонца


              І знайсці ўчарашні дзень?


              Дзе вучыцца чарадзейству


              І цярпенню, каб аднойчы


              Затрымаць адбітак ветру на спалоханай вадзе?


              – Так, цікавая праява... Патрабуе вывучэння.


              Апішыце падрабязней, калі ласка, мне яго!


              – Ён… Гаючы і няўтольны… Сарамлівы і здзічэлы…


              Аксамітны ды іржавы… І пякучы, бы агонь…


              – Дастаткова! Ваш дыягназ з дапаможнікам у згодзе!


              – Гэта лечаць?


              – Несумненна! Як пашчасціць – дзён за пяць!


              Пры умове, што не будзе Смутак больш да Вас прыходзіць…


              – Што ж рабіць, каб не прыходзіў?


              – А чацвёртай трэба спаць!

            

          

        

      

    

  


  
    
      
        
          
            
              11 чэрвеня. Маладзечна


              Пэўна, так прачынаюцца жаўранкі,


              Калі ўсмешкі світанне расквецяць,


              Калі лашчыць аблокі курчавыя


              Ап’янелы ад радасці вецер.


              Горад М., адзінаццаць раніцы.


              Ты прыходзь – я чакаю. Чуеш?


              Там, дзе вуліца з сонцам раіцца,


              Там, дзе месяц удзень начуе…


              Ці на плошчы, па-за парканамі,


              Ці на сцежцы, травой затканай.


              Не спазніся, прашу, чаканы мой!


              Прызначаю табе спатканне!..


              Не бяды, што часінай жаданаю


              Мы адно аднаго не пазнаем!..


              Калі так прачынаюцца жаўранкі,


              Як тады салаўі засынаюць?!

            

          

        

      

    

  


  
    
      
        
          
            
              Размова з Максімам


              Ён старэйшы на год і амаль на стагоддзе…


              У ягоным паглядзе вятры карагодзяць…


              І ўжо не пра смерць – пра жыццё гаварыць бы нам,


              Ды ў горле трапечацца злоўленай рыбінай:


              “Даруйце, Вы з Менску?” – “Не, я не з Менску.


              Я з горада гэтага знікла без вестак”.


              Маўчанне… І ён, успамінам атулены,


              У бок пазірае, бы ўсмешку матуліну


              Убачыў... І словы чаромхавай квеценню


              Асыплюцца з вуснаў: пра сёння і вечнае,


              Пра новыя вершы, смак першых суніцаў,


              Ды толькі ні слова пра тое, што сніцца…


              Той Менск, ад Нямігі да Верхняга Гораду,


              Працяты яго нетутэйшаю горыччу.


              Там Зоська і Зьміцер, чырвоныя з белымі,


              І “Хатка” ягоная асірацелая,


              І тое, што цешыць, і тое, што рупіць…


              “Дык Вы не з Менску?..” – “Я з Мінска…


              Даруйце…”


              

            

          

        

      

    

  


  
    
      
        
          
            
              А. К.


              У тым пакоі – сінія агні


              І лістапад у колерах аконных,


              І прагнуць адзіноты й цішыні


              У тым пакоі…


              Па лесвіцах, па лёсачках, па лё-


              сам падказаных пераходах


              Я адшукала той пакой і згодна


              Туды… А ты?.. Алё?!


              Не сваякі, не ворагі… Далей?


              Маўчанне набрыняла недаверам.


              А я хачу застацца і паверыць,


              Але…


              У тым пакоі – сінія агні


              І шэры снег на белых падаконнях.


              Нам не сустрэцца (божа барані!)


              У тым пакоі…

            

          

        

      

    

  


  
    
      
        
          
            
              Я сягоння паліла сябе...



              



              * * *


              Я сягоння паліла сябе,


              падарыўшы надзеі світанню,


              Маіх сноў сухацветы


              крышыліся ў пальцах тваіх.


              Божа!


              Снегу!!!


              У снезе згубіцца і танчыць


              У імгненне, калі прыпыняюць гадзіннікі лік.


              Матылёў


              ты сягоння ад лёту адвучваў.


              Прыручыць матылька –


              не цяжэй, чым мяне прывучыць


              Да спякоты тваіх апраметна-знясіленых вуснаў


              І да позірку тых,


              не каханых табою ваўчых.


              Я жагнала святлом твае вочы –


              не цемраю (нельга!) –


              І цяпер запрашаю твой цень на апошні шпацыр.


              У нябеснага скнары кахання прасіла,


              бы снегу…


              Гэты свет – не тэатр,


              а вандроўны


              бязрадасны


              ЦЫРК!


              


              

            

          

        

      

    

  


  
    
      
        
          
            
              …І гэтым – жыць, і з гэтым – паміраць...



              * * *


              …І гэтым – жыць, і з гэтым – паміраць.


              О Слова! Ты – найгорычны з прысудаў!


              Маўчаў Хрыстос, калі казаў Іуда,


              І Бог маўчаў у голасе Пятра…


              Ты – памаўчы... Ваўка агню з рукі


              Карміць таму, хто ў сэрцы крые снежань,


              А ты – не той… Цябе сачу драпежна,


              І лашчацца да ног маіх ваўкі…


              Я буду жыць – паліць нябёсы ў снег.


              Я буду паміраць – і са званіцаў


              Убачу Бога… Ён табе прысніцца.


              І ўбачыць Бог цябе ў калядным сне…

            

          

        

      

    

  


  
    
      
        
          
            
              Ублытацца ў неба...



              



              * * *


              Ублытацца ў неба,


              нібыта ў сіло,


              І біцца ў ім, быццам бы


              злая сініца,


              І плакаць, і сплочваць


              за весялосць,


              І маліцца таму,


              хто паставіў сіло,


              І забыцца пра тое,


              чаго не было…


              Забыцца! Згубіцца!..


              А навокал – прастора, і толькі буслы


              Крояць крыллем паветра


              на срэбныя струны.


              Я баюся імя тваё


              мовіць услых,


              І пакуль апускаюцца долу буслы,


              Я высочваю словы, што прараслі,


              І забіваю марудна.


              А на струны нанізвае ноты


              і акорды і з дакорам


              Зазірае ў вачніцы мае


              Амазонка-самота


              і кордам,


              Успамінамі востраным кордам,


              У самае сэрца б’е.


              Ах, якая інтрыга, якая гульня!


              На жыццё паляванне


              і ўцёкі ад смерці.


              У ашчэраным небе


              ўжо болей не я.


              Я прашу, каб спынілася


              гэта гульня,


              Я імкнуся наперад,


              каб корд пераняць


              Затрымцелым ад радасці сэрцам.


              

            

          

        

      

    

  


  
    
      
        
          
            
              “Хай будзе рана мая смяротнай!”..



              * * *


              “Хай будзе рана мая смяротнай!” –


              Казалі воі і слалі неба


              сабе пад ногі…


              А баязліўцаў


              ваўчыным вокам высочваў Кара,


              каб даць бяссмерце…


              “Хай будзе рана мая…”


              Надзея


              Абвестку піша


              на брудным плоце:


              “Аддам каханне ў нязлыя рукі


              (крыху б/у, але ў добрым стане)”…


              “Хай будзе рана…”


              Ды толькі позна


              Звіваць хаценні ў пачынак “заўтра”


              І ў дробны нерат лавіць прынады


              для летуценяў


              і проста дурняў –


              Пустыя словы…


              “Хай будзе…”


              Буда?


              Смяецца – зрэшты,


              яму ўсё роўна…


              А я чытаю


              пра смелых вояў,


              Што слалі неба сабе пад ногі


              І так хацелі


              дажыць да заўтра…


              “Хай…”

            

          

        

      

    

  


  
    
      
        
          
            
              9


              1


              Мой першы дзень – не! – тысяча хвілін


              І шэсцьдзесят мільёнаў спадзяванняў,


              Што гэта сон, nightmare*, без цябе,


              Вось-вось прачнуся…


              2


              Я НЕ АД-ПУ-ШЧУ!!! Мой Гефсіманскі сад


              Цябе чакае, пахвалёны Юда!


              Цалуй мяне!.. Каханне з-пад крыса,


              Нібы наркотык, прадаецца ўсюды…


              3


              Апоўначы малюю твой абраз


              На просцінах, шпалерах і далонях…


              Ўсё, што не ты, – далоў! Не…


              Не праклёнам, а любасцю хачу цябе караць!


              4


              Трынаццатага. Месяц восьмы (рым.).


              Твой дзень народзін на календары.


              Што там было? Там не было мяне!                                                                                                                                                  


              Я ўцінак твой. Анестэзіі – не!


              5


              Адбіткі вуснаў. Почырк. Голас. Рух.


              Я ўсё пакіну і не забяру.


              Адбіткі пальцаў. Фота. Цішыня.


              За кратамі – святло чужога дня…


              6


              Дзень шосты. Ушэсце. Шво


              Накласці – і загаіцца!..


              Цягнік “Небыццё – Сталіца”


              Вакзал пакідае свой...


              7


              Раскладваю ранак судны


              На дзеліва – дзельнік – дзель...


              І ўпарта чакаю цуду...


              Сягоння. На сёмы дзень...


              8


              Усё, што было: і святло, і пяшчоту, і сум –


              У скрынку з фанеры, цвікамі забіць – і на пошту!


              Як не паштальёнкі, няхай галубы аднясуць...


              Не ведаю адрас... І, зрэшты, навошта? Навошта?!


              9


              Дзевяты дзень. Кахання ўжо няма.


              Хто не ўваскрос, мяне не вінаваціць.


              І на тваё спакойнае “Бывай!” я нездарма


              Прамовіла “Бывайце!”…


              


              * Жахлівы сон (англ.)


              



              

            

          

        

      

    

  


  
    
      
        
          
            
              І чарыцы ружаў лілі аксамітную млосць...



              * * *


              І чарыцы ружаў лілі аксамітную млосць,


              І сонца жарынкай у зрэнцы паганскага бога


              Мігцела... І клікала прэч, ашукаўшы знямогу,


              Дарога... З аўрыянавых крозаў і словаў, якіх не было,


              Мы звівалі ланцуг... І імя яму – Вечная Памяць


              Пра кананне – падзенне ў бяссонне, бясслаўе і вечную стынь.


              Выкрут рук і душы – я вачніцы ратую ад СПАМу,


              Што калоціцца ў жылах: ТЫ-ТЫ-ТЫ-ТЫ-ТЫ-ТЫ-ТЫ-ТЫ…


              Ты стаіш за плячом... Ані руху, ні гуку, ні слова...


              Не жыццё і не смерць... Толькі прага сляпога цяпла...


              Не згубіць – не знайсці... Быццам злодзеі: зловяць – не зловяць...


              Нас не будзе... Ты – ёсць… Я была…


              * Кляймо на целе раба ці злачынца ў Старажытнай Грэцыі (гр.)

            

          

        

      

    

  


  
    
      
        
          
            
              Калі гараць уяўныя багі...



              * * *


              Калі гараць уяўныя багі,


              Агонь ярчэй і дым гарчэй за чэмер…


              У кожнага сваё летазлічэнне,


              Але ў мяне апошні дзень – другі.


              Я знікну з люстраў і няздарных кніг,


              Праклятая і небам, і табою.


              Яны гараць... І курчыцца ад болю


              Мой цень паганскі на тваім агні…


              А ты жыві! Мой леташні ўладар


              З рукамі, цалаванымі знямогай,


              Твой трэці дзень я вымаліла ўбога


              У Бога – і нічога не шкада…


              Калі ўначы ліхтарнае лязо


              Падрэжа ўсе тралейбусныя крылы,


              На капішчы з ружовага берылу


              Ты праспяваеш свой вітальны зонг!

            

          

        

      

    

  


  
    
      
        
          
            
              Спадкаемца сямі каралёў...



              * * *


              Спадкаемца сямі каралёў,


              Уладар дзесяці Лютэцый,


              Вы са мной, покуль прымрак тэрцый


              На сцябліны лілей не лёг...


              Размарын пакладу на сэрца,


              На ссівелыя скроні – лён


              Ўладару дзесяці Лютэцый,


              Спадкаемцу сямі каралёў...


              Калі снежаньскае галлё


              Абаўе аксамітны вецер,


              Я паверу ў лагоду смерці


              І нявернасць расстайных слёз.


              Я паверу... А Вы – не верце,


              Што растане Ваш мройны лёс


              У святле дзесяці Лютэцый,


              У крыві сямі каралёў...

            

          

        

      

    

  


  
    
      
        
          
            
              Мне ўсё цяжэй вяртацца да сябе...



              * * *


              Мне ўсё цяжэй вяртацца да сябе


              І радавацца гэтаму вяртанню...


              Каго маліць?! Калі мае літанні


              Кладуцца камянямі пры сяўбе.


              Мне ўсё цяжэй вяртацца да цяпла


              Сваёй паганскай (але ўсё-ткі) веры.


              Тваё каханне пазірае зверам,


              І мне чуваць ягоны рык (ці плач?)...


              На стромкі дах, дзе сівер звіў гняздо,


              Не даляцець на папяровых крылах...


              Мне не лягчэй з таго, што я забыла,


              Як вусцішна – не пакідаць слядоў.


              Дарога на Парыж ці на Падман –


              Усё адно... Вялебны сон загіне.


              Калі цябе няма ў маёй краіне,


              То і мяне... у краі тым... няма...


              

            

          

        

      

    

  


  
    
      
        
          
            
              У п’яным крыку гора-весляра...



              * * *


              У п’яным крыку гора-весляра,


              У спеве вастракрылага аеру


              Я адчуваю, што і мне пара


              Забыцца на законы і – паверыць...


              Я аддала свой шэлег за білет,


              Але сыду раней за той палетак.


              Семнаццаць год мяне чакала Лета...


              Плыві, Харон, далей, далей, далей...


              Я помню кволы крык, калі душа


              Разбілася аб зведзеныя вейкі,


              І пал крыві, і нараджэння шал


              За момант да адмеранага веку...


              Я помню ноч і полудзень сляпы,


              Прысягу, што “ніколі, не, ніколі”...


              Нібыта цела, хтосьці лёс ляпіў,


              І гліну перасмыквала ад болю.


              Я помню водар жытняе зямлі


              І даўкі прысмак спозненага болю...


              Зрываю сны малінамі з галін


              І крушні пакідаю за сабою...

            

          

        

      

    

  


  
    
      
        
          
            
              Вяртацца! Праз год і праз дваццаць!..



              * * *


              Вяртацца! Праз год і праз дваццаць!


              Цалаваць прахалоду ікон...


              Нам з табою адзіны закон –


              Вяртацца, заўсёды вяртацца!..


              Мы ілоты ў краіне паноў,


              Ад нялюдскіх змарнелыя танцаў:


              Вяртацца,


              вяртацца


              і зноў –


                  ВЯРТАЦЦА...


              

            

          

        

      

    

  


  
    
      
        
          
            
              Гэты дзень – як праклён, гэта ноч – бы пухліна...



              * * *


              Гэты дзень – як праклён, гэта ноч – бы пухліна.


              Рыхтаваны двубой – паляванне на боль.


              Стогадовых надзеяў здабытак хвілінны –


              Апатрыдная радасць сустрэчы з табой.


              Мы палілі палацы былых паражэнняў,


              Мы цалялі па крылах сівых галубоў,


              А за кроквамі кратаў, стамлёны, зблажэлы,


              Назіраў і не верыў у горшае Бог...


              Над вакзальнымі дахамі клікала неба


              Скарыстаным квітком на апошні цягнік,


              Каб застацца – жывым, каб схавацца – дзе-небудзь,


              Дзе з анёльскага гневу народзіцца зніч…


              ...І дрыжэлі ўначы нашы сонныя цені,


              І блукалі па вокнах сляпыя агні,


              А птушыныя душы ляцелі на сцены,


              Крышталёвыя сцены глухой цішыні...

            

          

        

      

    

  


  
    
      
        
          
            
              Убраць настуркамі Ваш вераснёвы твар...



              * * *


              Убраць настуркамі Ваш вераснёвы твар...


              На лоб – руку, і спакваля на плечы –


              Трывожны сон... Калі расстанне лечыць,


              То лепей не прачнуцца, чым – ад Вас!


              Крануцца позіркам да позірку цяжэй,


              Чым да цяпельца кончыкамі пальцаў.


              Мне затрымаць бы... Толькі каб намацаць


              Усмешку Вашу і крылаты жэст.


              Я Цэрбер ля варот свайго цяпла.


              Не азірацца – правіла уцёкаў.


              І я скуголю... Словы кровацёкам –


              На Ваш падшыты навальніцай плашч.


              Дзве птушкі, перабітыя адной


              Маланкай... Не ратуе безнадзейнасць


              Ад слова, ператворанага ў дзею!


              Мне б толькі дацягнуцца і акно...

            

          

        

      

    

  


  
    
      
        
          
            
              Так недарэчна… Я ўзлавала ката...



              * * *


              Так недарэчна… Я ўзлавала ката.


              (І зашмарга стамілася без спраў.)


              Маіх пачуццяў хворую стакатнасць


              Яго пагляд бязлітасна забраў.


              Так недарэчна… Цугам па аблоках –


              Душа, душа, душа – яшчэ адна…


              А неба разлівае мройны клёкат


              На гэты дзень спалоханы. Аднак…


              Так недарэчна… Словаў цесны церам…


              І я не паспяваю папрасіць


              Плакун-травы… У горле – гук… І цемра…


              І толькі цемра. Цемра – над усім.

            

          

        

      

    

  


  
    
      
        
          
            
              Хаваю жарсць у палахлівых зрэнках...



              * * *


              Хаваю жарсць у палахлівых зрэнках,


              Святло, і боль, і неба там, дзе Вы…


              Так вусцішна, што хочацца завыць,


              Забыць, забыцца і схавацца ў… рэўнасць!


              Вам толькі і вядома пра мяне,


              Што маю вочы колеру цыкорый.


              Ваш позірк вымушае да пакоры,


              Але й бізун мяне не праміне.


              Нібы ў шарош, у холад Вашых рук,


              Застуджаная словам і маўчаннем, –


              Мне аддаваць хацелася адчайна,


              А я бяру… Чаму?.. Pourquoi?.. Warum?.. *


              Так холадна! Далёка да цяпла…


              Каханне стыгмай тоіцца пад скурай.


              І шнары пакідае недакурак


              На целе ацалелага стала.


              * Чаму?.. (фр. і ням.)

            

          

        

      

    

  


  
    
      
        
          
            
              Каралева жыве… Але мусіць памерці Кароль...



              * * *


              Каралева жыве… Але мусіць памерці Кароль.


              На змярканні, якое сплывае крывёю вянознай.


              На ягоным чале немінучага часу таўро,


              Пасівелыя валасы – на савіныя гнёзды…


              А пакуль ён жывы! Жаўрукам за хаўтурным сталом


              Не пакінуць віна, і вятроў не папросяць застацца.


              Ён – жывы! Да палаца пускае каня наўгалоп


              Неспатолены гнеў – ненадзейны ягоны дарадца.


              Пані Ноч! Пашкадуйце! Вярніце мне сны без яго!!!


              Я прачнуся шчаслівай і вольнай ад казак дзівосных.


              Я стамілася бегчы за лёсам яго наўздагон,


              Падбіраючы пер’е забітае птушкі нябёсаў…


              Каралева жыве. І чакае світання Кароль…


              За сцяной прымярае карону задумлівы блазан.


              Чамярыца-надзея падорыць мне зорнай парой


              Аганічную мару пра шчасце – хвіліннае – разам.


              Ды з-пад пальцаў яго – капяжы патрывожаных нот


              Жураўлінае песні на бела-чырвоныя пожні.


              Мой Кароль, я прашу, я малю: You Must Not!.. You Must Know!..*


              Я кахаю Вас…


              Сонца схавалася…


              Позна.


              * Вы не павінны!.. Вы павінны ведаць!.. (англ.)

            

          

        

      

    

  


  
    
      
        
          
            
              Пакаёвыя коткі глядзяць каляровыя сны



              * * *


              Пакаёвыя коткі глядзяць каляровыя сны


              Познім часам, калі


              я ўглядаюся ў нечыя шыбы.


              Там святло, цеплыня і скрыпічная песня масніц…


              І чужая пяшчота


              здалёк не здаецца фальшывай.


              Тут – надзея і снег працінаюць мяне навылёт,


              Там – гамонка вачэй і маўчанне з вішнёвым адценнем,


              Малако і гарбата, а ў сподках бурштынавы мёд,


              І ручным пацуком у куточку хаваецца цемра.


              Там нястрашна і добра, ды я не прашуся туды…


              Спіце вы, пакаёвыя! Зычу вам крозаў салодкіх.


              Я пагардліва мяўкну,


              стрымаўшы зайздрослівы ўздых,


              І прыйду ў вашы сны


              ганарлівай


              бадзяжнаю


              коткай!

            

          

        

      

    

  


  
    
      
        
          
            
              Як зямля мая стане хлебам...



              * * *


              Як зямля мая стане хлебам,


              Я хадзіць па ёй больш не буду –


              Прывяжу сабе крылы з дроту


              І абрыўкаў старых газет.


              Буду лётаць нагамі ўгору,


              Покуль неба агнём не стане,


              І тады я ўпаду, напэўна…


              На ваду – не магу ж на хлеб!


              А пасля прылятуць анёлы,


              Ператвораць ваду – у камень,


              Раскідаюць насенне ружаў


              І пальюць маладым віном –


              Будзе многа агню і неба,


              Будзе многа віна і ружаў,


              І гарачыя злыя вусны


              Скажуць: “Ты – мой надзённы хлеб…”

            

          

        

      

    

  


  
    
      
        
          
            
              Nunc Dimittis*


              Ліхтарню ілбом ці ліхтарняю лоб


              Хрысціць – усё роўна – балюча і сорамна!


              (Было, далібог! Вы паверце – было! 


              Са здзекам машыны вішчалі рысорамі.)


              Замольваць грахі, зацухмольваць шляхі,


              Шукаць асалоды ў сустрэчах раптоўных,


              Не ведаць святых і не помніць ліхіх,


              Рахункі і ночы аплочваць гатоўкай…


              Калі тэлефоны, нібы абразы,


              Маўчаць і чакаюць другога прышэсця,


              Я ўжо адчуваю, што мне не пашэнціць


              Пачуць іх святочна-засмучаны зык…


              Я выкіну з сэрца, душы і вачэй


              Усё, што турбуе, усё, што трымае.


              Хай будуць шчаслівыя тыя, хто маюць!..


              А я – беражанкай – у неба хутчэй!


              Сягоння адпушчаны словы і сны –


              Ляціце, свабодныя, ў восеньскі вырай.


              Вам – права на выбар! Мне – права на вырак!


              Не плачу пра лета, не прагну вясны!!!


              * Дазвол пайсці, гатоўнасць памерці (лац.)


              

            

          

        

      

    

  


  
    
      
        
          
            
              Гэта птушка прыляцела па мяне...



              * * *


              Гэта птушка прыляцела па мяне


              Навальніцай сонечнага рання,


              Цеплынёю восеньскіх ускраін,


              Звонам неадплочаных манет.


              Гэта птушка прыляцела па мяне…


              Дні Гекаты. Хтосьці не засне,


              Будзе грэцца ля вагню на Круглай.


              Я чакаю, і чакае руля


              Птушку, маляваную пад снег.


              Дні Гекаты. Хтосьці не засне…


              Не прасі! І слова не давай


              Галасам, забытым у падстрэшшы!


              У мантачкі дробязную рэшту


              Шчырасці, падзеленай на два,


              Не прасі! І слова не давай…


              Гэта птушка прыляцела не да вас.


              Можна супакоіцца і знікнуць


              У сусветнай сетцы простым нікам


              “Naya. Дзевятнаццаць. Восем. Два.”*


              ...……………………………………..


              * naya1982.livejournal.com

            

          

        

      

    

  


  
    
      
        
          
            
              Я крыху пагуляю з агнём…



              * * *


              Я крыху пагуляю з агнём…


              Не палохайся! Я асцярожна…


              Маё сэрца, бы кубак парожні,


              Ты да сэрца свайго неданёс…


              Ты ніколі мяне не кахаў.


              (Не ашуквайся, бедны мой Ёрык!)


              Стане попелам з Campo dei Fiori *


              Абяцанняў сухая луска…


              Я прайду, мой кастрычніцкі лорд,


              Зледзянелыя белыя пожні,


              Дзе надзея пакінуць не зможа


              Акалот – на другі абмалот.


              Я схаваюся ў Сеціве сноў,


              Гэтым гета самотных вар’ятаў…


              – Гер Наглядчык, як трапіць за краты?


              – I don’t know!.. **


              Ястрабіным крылом узмахне


              Амарочная змрочная восень.


              Я вярнуся пад ранак, а восьмай…


              Толькі ты дачакайся мяне!


              * Плошча Кветак – плошча ў Рыме, дзе быў спалены Джардана Бруна (італ.)


              ** Я не ведаю!.. (англ.)

            

          

        

      

    

  


  
    
      
        
          
            
              Кожнаму – адзінота свая!..



              * * *


              Кожнаму – адзінота свая!


              Я ж сабе вымалю – лістападную.


              Без развітання, ангельскай паннаю,


              Знікну, не ўчуўшы твайго “А я?”.


              Кожнаму – адзінота свая!


              Хто – на паперы, а хто – на пяльцах,


              Яе вышывае да болю ў пальцах:


              Плугам – араты, штандарам – ваяр…


              Кожнаму – адзінота свая...


              І крок, і рух у яе адрозны:


              Каму – сумненні, камусьці – крозы,


              А мне хай будзе вясёлы ямб!


              Кожнаму – адзінота свая...


              Адным – з касцёлаў, другім – з астрогаў


              Чуваць яе сутаргавы дробат,


              Болем пабольшаны – удвая!


              Свае надзеі, свае сумненні –


              “Таму, хто знойдзе…” – мне ўсё адно!


              У кожным слове, у кожным сненні


              Я бачу след яе босых ног…

            

          

        

      

    

  


  
    
      
        
          
            
              Неба ліло малако і мілосць...



              * * *


              Неба ліло малако і мілосць,


              І сніліся ластаўкам сінія флёксы,


              Вясёлыя флёксы!.. Зламаныя лёсам


              За тое, што іншы лагодзілі плёс.


              Бы восы, замкнёныя ў скрыні малой,


              Гудзелі ўспаміны, зняважана-злосна,


              Гублялі спакой усёведныя глосы


              І воскам сплывалі на свой аналой…


              Злаўчыцца б – і новы стварыць Дэкалог!..


              Рыхтую на словы трывалую лёску,


              Бы ў заўтрашніх ружаў зрываю пялёсткі…


              Злачынка!!! Трапляю ва ўласны аблог…


              Не верачы снам, галасам і галосным,


              Што джаляць у скроні, імчу стрымгалоў


              Туды, дзе чакае жаданы палон,


              Дзе сонныя птушкі лятуць у сіло


              І асыпаюцца звялыя флёксы…

            

          

        

      

    

  


  
    
      
        
          
            
              Вырай – мой страчаны рай...



              * * *


              Вырай – мой страчаны рай,


              твой няздзейснены дзень…


              Паляцелі?


              Я хварэю на сцень –


              Мы з табой памяняліся ценямі…


              Целы


              Засталіся на месцах.


              На месяц


              Накінуць вяроўку – арэлі


              Зрабіць бы… Ды мусіць,


              Не варта… Згарэлі


              Твае маякі.


              І якія


              Краіны, калі


              Ты не ведаеш мовы маёй?!

            

          

        

      

    

  


  
    
      
        
          
            
              Вы недарэчы, мой зімовы госць!..



              * * *


              Вы недарэчы, мой зімовы госць!


              І недарэчы нашыя сустрэчы…


              Каханне пакрысе збірае рэчы –


              І Вам пара збірацца, Ягамосць!


              Вы недарэчы, быццам небасхіл,


              Накінуты на стомленыя плечы…


              Мяне цалуе – перад Вамі кленчыць


              З падстрэшша страх – спрадвечны, бы Эсхіл.


              Пясок па правадах – сухім дажджом


              Асыплюцца ўчарашнія зарокі,


              Каб стаць малюнкам позняга Барока


              На палатне пад востраным нажом…


              Я не была на Мальце і Балі –


              Даволі жыць па правілах прымусу!


              Кароткі век у Вашае спакусы.


              Збавенне – у віне? А ўсё ж – баліць…

            

          

        

      

    

  


  
    
      
        
          
            
              Апошні прыпынак...



              * * *


              Апошні прыпынак


              пад шыльдай “Вар’яцтва”...


              Не трэба! Сыходжу!


              (Хоць штосьці сама!..)


              Аддайце бутэльку!


              Пунсовае “К’янці” –


              За вашыя крылы,


              нябесны АМАП!!!


              А колькі ж вас, хлопцы? Шасцёра?


              Што – трое?!


              Ну, будзем знаёмы – Таццяна,


              а вас?


              Ой, толькі не варта! На службе!..


              Героі


              Патрэбны жанчынам, як...


              працы – аванс!


              Куды мы ідзем?


              І чаму так марудна?


              Да неба яшчэ не пусцілі ліфты?!


              А знаеце, хлопцы,


              давайце на брудэр...


              У сэнсе, нап’емся і будзем “на ты”!!!


              Куды ж вы?..


              Прыпынак...


              Драўляная лава...


              Я больш аніколі, ні кроплі – ані!


              Анёлы, мужчыны – шаленства праявы...


              Шкада...


              І на небе адны “камяні”!..


              

            

          

        

      

    

  


  
    
      
        
          
            
              Я забуду цябе (ці сябе падману)...



              * * *


              Я забуду цябе (ці сябе падману)


              За віно, ці віну, ці падобныя з’явы...


              Я цябе не пільную, і ты – не пільнуй!


              (О, як лёгка хавацца за мурам уяўным!)


              Я цябе забываю, нібы навіну,


              Учарашні настрой і наступныя ноты.


              Я сустрэну твой позірк, магчыма, кіўну,


              І ты зноў “не заўважыш” маёй адзіноты...


              Мне чужыя шляхі, па якіх ты не йдзеш.


              Не глядзіш на мяне, значыць, я ВАМ чужая?


              Толькі недзе – не тут, толькі недзе – наўзмеж –


              Я кажу, што кахаю... На жаль...

            

          

        

      

    

  


  
    
      
        
          
            
              Да М.


              Разыдземся! Па розных цягніках.


              Бо Вам – налева, ну а мне – направа.


              Кахаю Вас... Кахаю Вас папраўдзе!


              А значыць, праўды будзем унікаць.


              Разыдземся! І колькі той зімы!


              Перажывем! І перапішам вершы.


              Вы – не адзіны. Я не буду першай.


              І ўжо не лёс, а проста слова “мы”...


              Разыдземся!


              Зіма.


              Метро.


              Дамы.

            

          

        

      

    

  


  
    
      
        
          
            
              Каханне-муэдзін пакліча прававерных



              * * *


              


              Каханне-муэдзін пакліча прававерных –


              Я лена ўкленчу, гледзячы на Ўсход.


              Замкнецца ў кола кволым махам веек


              Annus Mirabilis – мой незвычайны год.


              Так. Можна жыць, не верачы ў чаканне:


              Не зманяць вочы – схлусяць камяні.


              Спрачацца можна з Гегелем ці Кантам,


              Вось толькі з безнадзейнасцю – ані…


              У белым змроку стоіцца бясконцасць,


              Самота пазаблытвае сляды,


              Кульгавы голуб дзюбкай зловіць сонца


              І пакладзе, бы ноту, на лады.


              Сняжніца завіруе далягляд,


              Я буду жыць. І пазіраць. Здаля…

            

          

        

      

    

  


  
    
      
        
          
            
              7*7


              Ці верым, ці не верым – што з таго,


              Калі вясна ўсё роўна надыходзіць!


              Нанізвае пачуцці на агонь,


              Перакладае думкі на арго…


              Я буду чайкай ветразя твайго,


              Пакуль аднойчы ты не скажаш: “Годзе!”


              Ці верым, ці не верым – што з таго…


              Калі вясна ўсё роўна надыходзіць,


              Мы дажывем да берага зімы


              І раптам знікнем на яе зыходзе


              (З календаром у згодзе і лагодзе),


              Згубіўшы (каб ніколі не знаходзіць)


              Наш недарэчны старасвецкі міф…


              Калі вясна ўсё роўна надыходзіць…


              Нанізвае пачуцці на агонь


              Наіўная танцорка Пражскіх пляцаў.


              Мы не змяняем гэты дзень на год


              Уяўных перамогаў і выгод.


              І пасміхнемся, кажучы: “Ahoi!”*


              Дзяўчынцы, што, забыўшыся баяцца,


              Нанізвае пачуцці на агонь…


              Перакладае думкі на арго


              Наш павадыр – стары зімовы вецер.


              Я больш не чую голасу твайго,


              Не памятаю водару стагоў,


              І блаславення леташніх багоў…


              І толькі вецер зноўку на дасвецці


              Перакладае думкі на арго…


              Я буду чайкай ветразя твайго –


              Каб аніколі не знайсці збавення!


              Штодзённасці няспынны карагод


              Для несустрэчы – лепшая з нагод.


              Я зноўку выбіраю – як найгорш –


              Дарогу па завеях і па венах –


              Я буду чайкай ветразя твайго…


              Пакуль аднойчы ты не скажаш: “Годзе!”,


              Я не спынюся… Злітуйся – дабі!


              І застанемся разам – на стагоддзі,


              Спаткаючыся пры любой нагодзе…


              Такім, як мы, і мойры не дагодзяць!


              Не важна як, галоўнае – забыць!..


              Пакуль аднойчы ты не скажаш: “Годзе!”


              Ці верым, ці не верым – што з таго…


              Я прагну – сонца! Ну, а ты – прытулку


              І вызвалення ад чужых даўгоў.


              Не азірнешся… Плакаць наўздагон?


              Ці словам ратавацца ад нягод?


              Аддай мае радкі парыжскім вулкам!


              Ці верым, ці не верым – што з таго?..    


              * Прывітанне! (чэшск.)

            

          

        

      

    

  


  
    
      
        
          
            
              “Назаўтра” – і вязніца, і палац...



              * * *


              “Назаўтра” – і вязніца, і палац.


              Ды кроч не кроч – не дойдзеш да світання…


              Пакліч мяне, заваб надзеяй таннай –


              Я так даўно “сягоння” не жыла!


              Не бойся – прыпынюся і ў агні!


              Не праклінай і не прасі спагады!


              Твае грахі я адпушчу паглядам.


              Хутчэй – у Апраметную цягнік!


              Жыццё сабе пашыю з цішыні,


              З пяску і сноў зляплю пустое сэрца,


              Што будзе біцца ў сотню кілагерцаў,


              Пакуль жывы ў нябёсах рэшні зніч.


              Крываўніку – да неспадзеваў злых –


              У рондаль на пліце – да краю поўны.


              Узвар мой будзе з пахам летняй поўні


              І прысмакам кляновае смалы.


              Нап’юся і нарэшце падзяру


              На зорачкі пракляты гэты вечар!


              Скалечу рукі, толькі не палегчу


              Твае журбы…


              Каханы мой, даруй!..

            

          

        

      

    

  


  
    
      
        
          
            
              Было: паштоўкамі на e-mail...



              * * *


              Было: паштоўкамі на e-mail


              Ты слаў мне пароль: I love you!*


              Адказ: 2 (таксама) :) (усмешка) L (Л)!


              (“Кахаю цябе, мой слаўны!”)


              Паверыць? Проста! Калі маніць,


              То лепей на мове іншай…


              Je taime!** (абы не паблытаць нік!)


              (“Люблю цябе, мой увішны!”)


              Дэклараваў мне: “Ich liebe dich!”***


              (Не словы – клінок дамаскі!),


              А я чытала па вуснах тваіх


              Каханне… ды іншыя казкі.


              * Я кахаю цябе! (англ.)


              ** Я кахаю цябе! (фр.)


              *** Я кахаю цябе! (ням.)

            

          

        

      

    

  


  
    
      
        
          
            
              Panem et…1


              Праменне слоў у промні валасоў


              Ублытваў ты… Шаптаў, нібыта ў жыта…


              Пра першае, адзінае, усё!!!


              Што столькі год лічылася забытым.


              Я парастак твой – не зламі няўзнак!


              Je ne sais quoi2 – і толькі! Больш нічога!


              Мне не да густу смак твайго віна


              І не патрэбны твой пунсовы човен!


              Sic transit…3 Хоць, папраўдзе, што з таго?


              Калі мінае ўсё (і нават крыўда!)...


              Мы заўтра заспяваем на арго


              Пра сённяшнюю слаўную карыду...


              Гадзіннікі-кайданы з рук далоў –


              Не будзем прыкаваныя да часу!..


              Finita la…4 Вось толькі эпілог


              Нам прачытаць з табою не пашчасціць...


              Dum spiro...5 веру. Веру ў верасы


              І кроплі на галінках вербалозу.


              А Божухна, пакуль твой верны сын


              Не вымавіў з бяссільнаю пагрозай:


              “Transeat a me…6 каханне-у-адказ!”, –


              Пайшлі яму святое ўкрыжаванне!


              Ды не змяні ні літары ў радках


              На помніку забытага кахання…


              Sapienti sat.7


              1. Хлеба і відовішчаў (лац.)


              2. Штосьці няўлоўнае, невыказнае (фр.)


              3. Так мінае слава людская (лац.)


              4. Камедыя скончана (італ.)


              5. Пакуль дыхаю, спадзяюся (лац.)


              6. Няхай абміне мяне кубак гэты (лац.)


              7. Для таго, хто разумее, дастаткова (лац.)

            

          

        

      

    

  


  
    
      
        
          
            
              Трызна


              Я пакіну агонь паміраць уначы…


              Я пакіну твой лес без надзеі на лівень…


              Не крычы! Мы з табою адны – не крычы…


              Калі хочаш застацца – застанься маўклівым!


              Завітай на світальны кастрычніцкі баль


              З першай радасцю змрочных – лімоннаю сцюжай…


              Апусці свае словы ў драўляны Грааль,


              Загарні – у сувой парцалянавых стужак –


              Вось і ўсё, што ты можаш!.. Заб’ецца касцёр


              У спалоханых зрэнках параненым птахам,


              Пад нагой загарыцца сухое лісцё –


              Скамяней – камяні не палаюць са страху!


              Несмяротным – паветра, смяротным – віна!


              Падсілкуй маё вогнішча новай ахвярай!


              Хай не згасне ўсю ноч – ад цямна да відна!


              Калі ласка, мая шэравокая Мара!..

            

          

        

      

    

  


  
    
      
        
          
            
              Гэта не для мяне! Я не ўмею хадзіць па вадзе...



              * * *


              Гэта не для мяне! Я не ўмею хадзіць па вадзе,


              Я не ведаю слоў, за якімі хаваецца праўда.


              Паглядзі! Я не тая, хто заўтра цябе павядзе


              Па палях, дзе красуе блакітна-лілейная радасць!


              Не кажы! Не маню! Проста ўжо не магу гаварыць


              Пра сур’ёзныя рэчы, што больш патыхаюць лухтою.


              Я калісьці хацела сусвет павярнуць дагары –


              Я сягоння хачу, каб ніхто не дазнаўся пра тое…


              Недарэчна шукаць! Між сваіх летуценных хвілін


              Ты не знойдзеш ніводнай, што помніць мае прысяганні!


              Не хачу, не магу (хай далоні даўно зажылі)


              Заставацца сам-насам з тваімі былымі багамі!

            

          

        

      

    

  


  
    
      
        
          
            
              Як у трызненні хворым, партрэты выходзілі з рам...



              * * *


              Як у трызненні хворым, партрэты выходзілі з рам,


              І храплі ў цішыні да палотнаў прыкутыя коні…


              Яснавокая поўня, нібыта малая сястра,


              Назірала за мною, забраўшыся на падаконне.


              Безгаловыя цені натоўпам цяклі ў небыццё,


              І шчаслівы матыль ладзіў трызну па спаленым кноце…


              Мой разгублены дзень затрымаўся, спазніўся – не ўцёк! –


              І застаўся старонкай у зрэшты спісаным блакноце.


              Я прашу цябе, Божа, даруй мне або пакарай


              Немагчымасцю літары складваць у словы і сказы!


              Калі ты намалюеш мне браму з таблічкай “У РАЙ”,


              Закрычаўшы “Ура!”, ў гэты рай я паверу адразу…


              У краіне прывідаў жывыя адны груганы!


              Бо няўцям груганам, дзе знаходзяцца лепшыя норы…


              Мы з табою адны. Назаўсёды. Навечна. Адны.


              Як у трызненні хворым…

            

          

        

      

    

  


  
    
      
        
          
            
              Я старая, нібы маладосць у пяску пахаванага сфінкса...



              * * *


              Я старая, нібы маладосць у пяску пахаванага сфінкса, –


              У мяне на вачах памірала каханне тваё.


              Пацукі-абяцанні бягуць з красавіцкага Мінска,


              Каб паспець на “Тытанік”, што ўжо адплывае ў Нью-Ёрк.


              Незнаёмыя чоўны вяслуюць па радыёхвалях,


              Дзе між намі імгненне (ці два) безнадзейна чужой цішыні…


              Ты пайшоў – па навіны. Ды іх у той дзень не давалі…


              І ў чарзе па чаканне ты, быццам прыдуманы, знік.


              Ці Эдэмаўскі сад, ці якая другая ўстанова


              Запрасіла цябе, гарантуючы вечны ваяж,


              Толькі ведаеш, любы, казалі, пусцілі на дровы


              Сад, дзе ўсё вырашала бязглуздая Ева твая!


              Там над дрэвам апошнім спявае сякера Адама,


              Там знаходзяць прытулак адны толькі чорныя дні.


              Ты паверыў, што іншай ніколі цябе не аддам я?!


              Значыць, я, ў рэшце рэшт, навучылася добра маніць!


              Не вяртайся! Ніколі! Ні пешшу, ні ў гумавай джонцы!


              Гэты горад разбураць вятры (мне сівы фараон гаварыў)!


              (“Горад будзе стаяць!” – прамаўчала ягоная жонка.


              Ды табе таго ведаць не варта – да пэўнай пары…)

            

          

        

      

    

  


  
    
      
        
          
            
              Змярканне люляе стому...



              * * *


              Змярканне люляе стому,


              Нібыта калека куксу,


              Расколвае на друзалкі


              Замёрзлае неба-шкло.


              Выкладваюць слова “Вечнасць”


              Адбіткі твае па люстрах,


              І кружацца хваласпевы


              Маўлёных з акцэнтам слоў.


              А я запрашаю веча


              З найгоршых маіх чаканняў,


              Яму прамаўляю слушна


              Птушынаю мовай сноў


              Пра тое, што будзе вечным


              Каханне маё… А птушкі


              Вышукваюць mispronouncings,*


              І я паўтараю зноў…


              Пра тое, што ты – … (назоўнік),


              Пра тое, што ты – … (прыметнік),


              Пра тое, што я… (даруйце,


              Забылася дзеяслоў!)


              Ды птушкі з мяне рагочуць,


              І мружыць павекі вечар,


              Не верачы ў хваласпевы


              Маўлёных з акцэнтам слоў.


              * памылкі ў вымаўленні (англ.)

            

          

        

      

    

  


  
    
      
        
          
            
              Хочаш казку? Ну слухай, каханы! Далёка-далёка...



              * * *


              Хочаш казку? Ну слухай, каханы! Далёка-далёка,


              На бязлюднае выспе між цёмнай бясконцай вады,


              Не прынцэса, а… прынц (ну чаму ты ўздыхаеш з палёгкай?!)


              Нарадзіўся калісьці, і вырас дакладна тады ж!


              У самотныя дні карнавальны касцюм весялосці


              Ускладаў і гасцей (безнадзейнасць, адчай і тугу)


              Запрашаў. А калі на парозе з’яўляліся госці,


              Ён страляў па іх зоркамі (ўзорны сцвярджаючы густ)!


              Стала прынцу мастацтвам не стацца вар’там да рання,


              Ён упэўненым рухам выкрэсліваў слова “зіма”


              З хронік выспы сваёй. І, напэўна, лічыўся б тыранам,


              Калі б толькі паверыў ва ўласна прыдуманы зман…


              Ну якія прынцэсы?! Яму б разабрацца з дзяржавай,


              Хай малая, ды ўсё-ткі! Карона – адказная рэч.


              Ён штоночы адзін з дубальтоўкай сваёю іржавай


              Мерыць крокамі выспу (за хвілю адолеўшы трэць!)…


              Так жыве заварожаны прынц з парцалянавай вежы,


              Што ўжо тысячу год як чамусьці не можа заснуць,


              Паліць свечкі, не спіць і вартуе сваю незалежнасць


              І чакае, чакае, чакае, чакае – вясну!

            

          

        

      

    

  


  
    
      
        
          
            
              Калыханка для каханка


              Мы з табою жывём вокнамі на яр.


              Вёска наша – тры жыхары…


              Гэта ты, і я, і любоў мая.


              (Лічыць леты ў суседнім двары.)


              На ланцуг пасаджу вецер – хай гырчыць


              На таго, хто сонца скраў.


              Мы сплацілі чынш, і няма прычын,


              Каб журыцца пра іншы край.


              А калі ў вышыні нават зорак зусім не бачна,


              Мы з табою знаем, што гэта значыць:


              Наш анёл стаміўся і зняў свой німб…


              Мой хлопчык, засні!..


              У захмар’і лунаць – будзе ўсім пара,


              А пакуль трымае жвір,


              З паўсядзённых спраў ты вудзільна спраў


              І душою кручок нажыві…


              Зловіш заўтрашні сум ці ўчарашні смех –


              Не выкідвай у віры!


              Не рабі наспех, пакладзі – у мех


              І з сабою забяры…


              А калі ў вышыні нават зорак зусім не бачна,


              Мы з табою знаем, што гэта значыць:


              Наш анёл стаміўся і зняў свой німб…


              Мой хлопчык, засні!..


              Недзе людзі жывуць, быццам бы агрэст


              Абіраюць да відна… 


              Там, дзе стрэсы – спрэс, проста “have a rest”* –


              Адпачні – і выпі віна!


              Хай бабуля-любоў закалыша тых


              (Люлі-люлечкі-люлі),


              Хто адклаў шчыты і, як я і ты,


              У шыхты – і да новай зямлі!


              А калі ў вышыні нават зорак зусім не бачна,


              Мы з табою знаем, што гэта значыць:


              Наш анёл стаміўся і зняў свой німб…


              Мой хлопчык, засні!..


              * адпачні (англ.)

            

          

        

      

    

  


  
    
      
        
          
            
              Адкажы!


              Калі ноччу, глухой і цьмянай,


              Я імя тваё ў сне трывожным


              Раптам выгукну…


              Ты пачуеш?


              Калі ў думках цябе паклічу,


              Як дзіця, што баіцца змроку,


              Ды не хоча прызнацца…


              Прыйдзеш?


              Я звару табе чорнай кавы


              З цынамонам і кропляй мёду –


              Будзе горка, але…


              Ты вып’еш?


              Калі ранкам завабіць вецер


              У вандроўку па звонкіх росах 


              (“Я з табою!”)…


              Мяне ты возьмеш?


              Калі раптам, за крок да брамы,


              Папрашуся назад, дадому…


              Ці адпусціш?

            

          

        

      

    

  


  
    
      
        
          
            
              Ты крывіш вусны, бы татарскі хан...



              * * *


              Ты крывіш вусны, бы татарскі хан,


              І зводзіш бровы, як мальтыйскі рыцар…


              Мне застаецца толькі пакарыцца


              Ці тэрмінова кіраваць “nach Hause”*.


              Бы зрынуты з нябёсаў сын зары,


              З вачэй маіх сарваўся ты слязою,


              Калі сказаў: “Як ёсць на свеце воі,


              Нашто паэтам паміраць за Рым?!


              Расчараваннем засяваць палі


              Пакінь для тых, хто любіцца з дарогай!..”


              Я за цябе малілася Сварогу –


              Ты Перуновы капішчы паліў…


              “Вядзьмарка!” – даказаная віна! –


              Тут не пярэчыць нават “Hexenhammer”** …


              Так (трэскі падбіраючы ахайна)


              Святы наіў рыхтуе Наўе нам.


              Не пакаруся (д’яблы ні пры чым)!


              Паверыш – я агонь перачакаю!..


              Заплача Каін, засмяюцца кані,


              І хтосьці, незнаёмы, закрычыць…


              Калі ты скажаш (бы татарскі хан):


              “Ці не пара Вам, ясачка, nach Hause?”


              * дамоў (ням.)


              ** "Молат ведзьмаў" – складзеная інквізітарамі кніга, у якой падрабязна апісваецца, як пазнаць вядзьмарку, катаваць і забіваць яе. Вытрымала больш за сорак выданняў з 1478 па 1669 год (ням.)


              

            

          

        

      

    

  


  
    
      
        
          
            
              Ты здрадзіў мне тройчы...



              * * *


              Ты здрадзіў мне тройчы,


              пакуль развіднела наўкол!


              Бяжы, калі хочаш, –


              я ўслед выпускаю ваўкоў!


              Вясёлыя ночы


              народзяць самотныя дні…


              Ты здрадзіў мне тройчы!..


              (Збавенне цябе абміні!)


              Адкіну за плечы


              абрысы пустых гарадоў.


              (Навошта калечыць?


              Я проста адплочваю доўг!)


              Спынюся і ўкленчу


              да зыркага промня ўгары,


              Адкіну за плечы


              шматкі пакамячаных крыл.


              Ты бачыш, каханы,


              світанак рыхтуе жніво


              І сочыць нахабна


              прыручаны рэўнасцю воўк…


              І выбар, і ганьбу


              пакінула я за сабой –


              Ты бачыш, каханы,


              я надта спагадлівы бог!


              Дарую табе!..


              І са шчок абіраю расу.


              (Не мілуе збеглых


              кахання бязлітасны суд!)


              Чырвоным па белым


              свой шлях да свабоды намець!


              Дарую табе і…


              Дару табе права на смерць!..

            

          

        

      

    

  


  
    
      
        
          
            
              Помні імя маё!..



              * * *


              Помні імя маё!


              (Гэта праклён, а не верш!)


              Помні імя,


              калі нават забудзеш аблічча…


              Помні, калі,


              адзінокі, нібы Гільгамеш,


              Прадасі свой Эдэм


              за пачатую пляшку “Сталічнай”…


              (Той, хто зведаў сябе,


              свой нязменны прыручаны кат…)


              Як застацца ўдваіх


              на адлегласці слова “кахаю”?


              Ты паглядам адным


              мае думкі паслаў у накаўт –


              Я паслала цябе


              дударом у спустошаны Хамельн!..


              Мы даверылі сны


              ветракам у зацішную ноч,


              Перайначылі ўсё,


              па складах прачытаўшы заклёны…


              Малявалі жыццё


              на сцяжынцы адбіткамі ног


              І сплывалі ў нябыт,


              за сябе пакідаючы клонаў…


              Я стварала цябе,


              каб сваім назаўсёды назваць!..


              Я ляпіла цябе,


              каб апоўначы больш не скуголіць!..


              Я разбіла цябе,


              каб ніхто не паддаўся на зман…


              Бо не здольны любіць


              свайго Бога бязлітасны Голем!..


              Мой стары грымуар


              не раскажа ўсяго, што было…


              Ты яго не трывож:


              я цікую за літарай кожнай!


              Пасівелы прасцяг


              маладым зарастае быллём…


              Проста помні імя маё…


              Помні імя маё…


              Зможаш?

            

          

        

      

    

  


  
    
      
        
          
            
              Contra Spem Spero*


              Ветрана!


              О, як сягоння ветрана!


              Рвецца шчасце з рук,


              бы шар паветраны…


              Ветракі


              пакрышаны,


              і першымі


              Іх аплачуць


              пераможцы-вершнікі…


              Веру я:


              не ўсё яшчэ завершана!


              Верагодна,


              словы стануць вершамі…


              Гэта значыць:


              рана спальваць ветразі.


              Да сустрэчы


              на далёкім беразе!!!


              * Без надзеі спадзяюся (лац.)

